
Da la fundaziun da la Lia Rumantscha a
‘emprima instanza al Cussegl grond (1919/1920

M lIs 26 d’october 1919 é vegnida fun-
dada a Cuira la Lia Rumantscha sco or-
ganisaziun da tetg da tut las societads
linguisticas e culturalas rumantschas.
lls 27 da november 1919 é quella sa
drizzada al Cussegl pitschen, per
mauns dal Cussegl grond, cun in‘in-
stanza per retschaiver sustegn finan-
zial da vart dal Chantun. Ils 30 da scha-
ner 1920 ha il Cussegl grond tractala du-
monda che n’era tuttavia betg inconte-
stada. Quest curt cumpendi istoric, cum-
pari il 1989 a chaschun dal giubileum da
70 onns, dat in sguard als onns da funda-
ziun da la Lia Rumantscha.

Il clom da Cassandra

Per dar in maletg cumplet e detaglia dala
fundaziun e da listorgia da la Lia Ru-
mantscha stuess il cronist sfegliar lunsch
enavos en las annalas da la Rumantschia;
el stuess skizzar il svilup demografic,
menziunar facturs economics, perder in-
saquants pleds davart la germanisaziun
progredinta a lintern dal territori ru-
mantsch, ed el na dastgass betg emblidar
la fasa filologica ed irredentistica. Tut
quests facturs en stads decisivs per in nov
sentiment da solidaritad ch’ha mana a la
fundaziun da la Lia Rumantscha.

I vala en mintga cas da clamar en me-
moria en quest connex ils 27 da fanadur
1919, quel di
ch’ils  repre-
schentants da
las  societads
rumantschas
regiunalas
eran sa radu-
nads en I’hotel
«Crusch Alba» a Tusaun per discutar e sa
cussegliar areguard il bainstar e malesser
dala «veglia lingua retica». Ins aveva con-
voca questa sentupada a Tusaun suenter
la publicaziun d’in artitgel da gasetta cun
il titel «Kassandrastimmen vom Hinter-
rhein» dal sutsilvan Giachen Conrad,
commember da I'Unitin rumantscha da
Schons, en il qual 'autur preschenta ils
privels da germanisaziun, pretendend
cuntramesiras energicas e radicalas ed in
agir metodic e planisd; en ses appel inti-
mescha Conrad ils Rumantschs da star
ensemen e da guardar en fatscha a la si-
tuaziun deplorabla da la lingua materna
en la vita da mintgadi. La finamira da
Conrad: substituir I'ideologia passiva
tras in'ideologia da defensiun averta.
St’idea: rimnar tut ils Rumantschs en ina
societad generala interlinguistica ed in-
terconfessiunala, fusiunar las uniuns
existentas e crear in apparat central cun
in secretariat stabel.

Tgi prenda l'iniziativa?
Sper las incumbensas generalas da la
nov’uniun postulada preschenta Conrad

Frontispizi da I'instanza chantunala dal 1919.

gia cleras finamiras. A la fin da ses arti-
tgel dumonda el: «Tgi prenda l'iniziati-
va?» Quels da Schons, pertutgads il pli
ferm dals problems descrits da Conrad,
I’han finalmain prendi, ed han envida ils
27 da fanadur 1919 a la seduta surmen-
ziunada a Tusaun. Giachen Conrad ha
suttamess als delegads in program da la-
vur bain elavurd ed ha postuld danova-
main la fundaziun d’ina organisaziun che
reuniss tut las forzas rumantschas, d’ina
«Lia Rumantscha». La radunanza ha de-
cis en ina resoluziun da realisar il postu-
lat da Conrad. Ils 26 d’october 1919 én
sa scuntrads 24 delegads en I'hotel «Ca-
pricorn» a Cuira ed han funda la Lia Ru-
mantscha.

Lintent direct da la Lia Rumantscha,
formuld en ils tschentaments dals 26
d’october 1919, era «d’unir las societats
romantschas existentas e chi naschan nel
seguaint, ma chi restan tuottas autono-
mas in lur propis affars, ... da sustgnair e
promover lur interess comiins, man-
tgnair e creschentar la lingua rumant-
scha, seis spiert e seis svilup, sia influen-
za in famiglia, in scoula e baselgia e nella
vita publica, ... [e da] sSoccupar princi-

La Lia Rumantscha é sa
drizzada al Cussegl
grond en vallader e
sursilvan; a la fin cun-
tegna l'instanza er il
text integral en versiun
tudestga.

palmaing con domandas ed aspiraziuns,
chi presupponan la lavur comiina da
tuots ils Romantschs».

La basa finanziala

Per pudair realisar il program da lavur ha
la Lia Rumantscha stui procurar en em-
prima lingia per la basa finanziala. Cun
duas instanzas ¢ ella sa drizzada gia ils 27
da november 1919 al Cussegl pitschen e
la stad 1920 al Cussegl federal cun la du-
monda per contribuziuns annualas da
mintgamai 10 000 francs. Ils parlaments
a Cuira e Berna han aderi suenter gron-
das discussiuns al giavisch da la Lia Ru-
mantscha ed han approva il credit. I
1931 ha la Lia Rumantscha inoltra ina
segunda dumonda al Cussegl federal per
in augment da las subvenziuns federalas
da 10 000 a 20 000 francs; questa du-
monda n’ha betg gi il success giavischa.
Igl ¢ dentant reussi il 1942 da cuntan-
scher ina duplicaziun da las subvenziuns.
Dapi la ¢én las contribuziuns chantunalas
e federalas vegnidas augmentadas pliras
giadas sin fundament d’instanzas respec-
tivas.

Las prestaziuns da la Lia Rumantscha
Ils rapports annuals e las numerusas in-
stanzas da la Lia Rumantscha al chantun
Grischun ed a la Confederaziun dattan
in maletg da las lavurs ch’én vegnidas
prestadas dapi la fundaziun il 1919; ins
ha cuntanschi bler sin ils pli differents
champs d’activitad: sin il champ da la
normaziun linguistica (vocabularis e
grammaticas dals idioms, program da
neologissems etc.), da la lectura e littera-
tura (cudeschs per uffants e giuvenils,
publicaziun dad ovras litteraras etc.), da
la scola (scolinas, meds d’instrucziun,
curs per mussadras e scolasts, introduc-
ziun ed intensificaziun da l'instrucziun
da rumantsch en las scolas primaras, se-
cundaras, realas, professiunalas e medias
etc.), dalavita publica (inscripziuns, sco-
laziun da creschids, teater, chant, emis-
siuns da radio etc.), da la renconuschien-
tscha dal rumantsch (votaziun federala
1938, exposiziun naziunala 1939, mida-
ment dals nums locals 1943, represchen-
taziuns e propaganda etc.), da la politica
e planisaziun da lingua (rumantsch gri-
schun, propostas e recumandaziuns d’ina

gruppa d’experts federala per ina revisi-
un da l’art. 116 da la Constituziun fede-
rala, gruppa da lavur «Regiuns linguisti-
cas dal Grischun») e dals meds da massa
(sustegn finanzial a la pressa, project per
ina gasetta rumantscha dal di etc.).

La fundaziun da la Lia Rumantscha e
sias societads affiliadas, las numerusas e
grondas lavurs scientificas e la perscruta-
ziun impurtanta dal dretg da linguas han
envia in moviment linguistic e cultural
rumantsch cun prestaziuns considera-
blas. La loialitad e la conscienza lingui-
stica dals Rumantschs én senza dubi cre-
schidas ils davos decennis, ed ins ha pu-
di far plirs pass decisivs en direcziun d’ina
normalitad da la situaziun linguistica en
terra rumantscha. Grazia a las contribu-
ziuns da Confederaziun, Chantun e
vischnancas ha la Lia Rumantscha pudi
realisar concepts ch’entschaivan oz a pur-
tar fritgs. Las novas circumstanzas socio-
economicas pretendan perd ulteriurs
sforzs per mantegnair e promover la lin-
gua e cultura rumantscha.

In conclus decisiv
En il text che suonda — ch’¢ medema-
main cumpari il 1989 — dat il confunda-
tur da la Lia Rumantscha Gian Caduff
(1899-1994) ir’invista en la debatta spi-
nusa dal 1920 en il Cussegl grond:

La radunanza constitutiva ch’ha fun-
da ils 26 d’october 1919 la Lia Ruman-
tscha ha sa chapescha era stui discussiu-
nar la dumonda, co che las aspiraziuns ed
interpresas da la Lia sa laschian finanziar.
La tractanda areguard la finanziaziun ha
provoca ella sesida constitutiva ina de-
batta extendida, mintgatant passiunada
—ma che pareva da giustifitgar il vegl pro-
verbi latin: il daner saja il gnerv e 'olma
dal mund.

Paucas emnas suenter la fundaziun da
la Lia, ils 27 da november 1919, ha la su-
prastanza adressa al Cussegl pitschen —
per mauns dal Cussegl grond — in’instan-
za, supplitgond per ina subvenziun an-
nuala da 10 000 francs. La Regenza ha
«correspundi» a la petiziun cun il conclus
da conceder ina contribuziun da 2000
francs ad onn. La cumissiun predelibe-
ranta dal Cussegl grond ¢ — suenter lung
vi e nd —arrivada a la decisiun da propo-
ner al parlament ina subvenziun annua-
la da 6000 francs.

Viva debatta en il Cussegl grond

Igl & sta il suentermezdi dals 30 da scha-
ner 1920 ch’il Cussegl grond ha tracta
I'instanza da la Lia Rumantscha. Per ils
Rumantschs da Cuira — ed oravant tut
per nus scolars rumantschs da la Scola
chantunala — ¢ quai sta in eveniment da
muntada extraordinaria. En rotschas es-
san nus ans plazzads sin la tribuna dal
Cussegl grond ch’era fullanada ditg avant
I'entschatta da las tractativas.

La cumissiun ch’aveva da preschentar
al Cussegl I'instanza da la Lia vegniva
presidiada d’in deputa dal cumin da Cui-
ra ch’era std da clamada commerziant.
Ses referat ha era tuna lasuenter. El ha
discurri da maniera indifferenta, apatica,
senza la minima attaschadadad a la
chaussa. Ma lura ha Giachen Michel
Nay, I'eloquent deputa da la Cadi, du-
manda il pled. El era in oratur che fasci-
nava gia grazia a s imponanta cumparsa
exteriura. Il poet da Lumneins ha palesa
la muntada da l'ierta retorumantscha da
maniera usché commoventa ed usché
tschiffanta che si’allocuziun ¢ vegnida
quittada cun vivapplaus, tant davart dals
auditurs sin la tribuna sco er dals cusse-
gliers giun sala.

Per la gronda surpraisa dal di ha perd
procura landamma Branger, il deputa da
Tavau. Cun schlantsch é dr. Erhard Bran-
ger, il posteriur directur da la Viafier re-
tica, sengaschd per la chaussa ruman-
tscha. E betg mo en quel senn ch’el fiss sa
cuntenta cun sustegnair la proposta da
6000 francs ch’era vegnida fatga da vart

da la cumissiun parlamentara. Anzi ha
dr. Branger taxa quella proposiziun per
stretga, strebla e meskina. Cura ch'i sa
tractia da spendrar la venerabla cultura
retica, ha il mistral da Tavau averti ses
collegas, dastgia il parlament grischun
betg sa depurtar da ranver e fendabluz-
tgers. Cun pleds entusiasmants ha I'ora-
tur appella al Cussegl grond da conceder
a la Lia Rumantscha ina subvenziun en
quel import ch’era vegni petiziuna da la
suprastanza — numnadamain en la sum-
ma da 10000 francs. — Sa chapescha
ch’era quella allocuziun parlamentara ¢
vegnida quittada cun viv applaus.

Ma al referent da la cumissiun, ch’ave-
va proponi in subsidi da mo 6000 francs,
n’¢ la proposta dal deputa da Tavau tut-
tavia betg stada d’engra. Jau hai, avant
che metter en scrit questas reminiscen-
zas, anc gi en buna memoria ch’il referent
da la cumissiun aveva replitga a I'idealis-
sem da dr. Branger da maniera vaira
groppa e polemica. Ma per pudair render
infurmaziuns dal tuttafatg autenticas da-
vart ils singuls schabetgs, hai jau consul-
ta las gasettas grischunas da lez temp. Ed
entaifer quellas retschertgas hai jau tran-
ter auter era chattd adagur il rapport che
la gasetta quotidiana «Der Freie Ritier»
ha publitga davart las tractativas dal Cus-
segl grond. Quest rapport finescha cun il
sequent passadi:

«Der Kommissionsreferent erhielt das
Schlusswort. Er findet es nicht ange-
bracht, fiir derlei Sport so grosse Sum-
men auszugeben. 6000 Franken sind ge-
nug. Es hat Miihe gekostet, die Kommis-
sion fiir diesen Betrag zu gewinnen. Man
soll eine Bewegung nicht durch kiinstli-
che Mittel entfachen und unterstiitzen.»

Usche lunsch il rapport da la gasetta
«Der Freie Ritier». En realitad ha il refe-
rent fatg diever d’ina retorica ch’era bun-
dant pli agressiva e pli malvulida che quai
cl'il rapport lascha sminar. Ma tar ils de-
putads han ils tuns agressivs e sprezzants
evidentamain falla la noda.

Ina clera decisiun

Immediat suenter il votum final dal refe-
rent ha il parsura dal Cussegl grond la-
scha votar sur da las proposiziuns diver-
gentas. Resultat da la votaziun: la propo-
siziun Branger da conceder a la Lia Ru-
mantscha ina subvenziun annuala da 10
000 francs ha cuntanschi 35 vuschs;
quella da la cumissiun parlamentara ha
fatg 23 vuschs e la proposta da la Regen-
za grischuna da sustegnair las interpresas
culturalas da la Lia cun in’almosna da
2000 francs ad onn ha rabitscha ensemen
entiras trais vuschs.

1 regia allegria

Quai ch’e daventa suenter ch'il presi-
dent dal Cussegl ha prelegi il resultat da
la votaziun dastgass esser senza paregl en
Iistorgia dal parlament grischun. La
communicaziun presidiala ha leventa
sin la tribuna in veritabel orcan d’ap-
plaus e givels da legria ch’ha entant era
tschiffa ils commembers dal Cussegl. Igl
¢ sta bundant dapli che mo 35 deputads
ch’han — cun bucca rienta — sblatschi ils
mauns.

Envistaad in tal success dastg’ins bain
constatar che I'emprima acziun pro-
grammatica da la giuvna Lia ¢ reussida
surpassond tuttas spetgas ed aspectativas.
Il conclus parlamentar ch’il Cussegl
grond ha prendi ils 30 da schaner 1920 ¢
sta da gronda muntada. El ¢ sta decisiv
per l'existenza da la Lia Rumantscha.

